
ᒪᐃ 25, 2006 
 
ᒥᔅᑕ ᐲᑕ ᕿᓚᕝᕙᖅ 
ᑐᖏᓕᖓ ᐅᖃᖅᑎᐅᑉ 
ᒪᓕᒐᓕᐅᖅᑎᑦ ᑲᑎᒪᔨᖏᑦ ᓄᓇᕗᒥ 
ᐃᖃᓗᐃᑦ, ᓄᓇᕗᑦ 
 
 
ᒥᔅᑕ ᑐᖏᓕᖓᓄᑦ ᐅᖃᖅᑎᐅᑉ: 
 
ᒪᓕᒡᓗᒍ ᓇᓴᐅᑎᖓ 57 ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᐱᖁᔭᕐᔪᐊᓂ, ᐅᐱᒍᓱᒃᐳᖓ ᑐᓂᓯᔭᕆᐊᒃᓴᖅ 
ᐊᕐᕌᒍᑕᒫᕐᓯᐅᒻᒧᑦ ᐅᓂᒃᑳᓕᐊᓐᓂᒃ ᒪᓕᒐᓕᐅᖅᑎᑦ  ᑲᑎᒪᔨᖏᓐᓄᑦ ᓄᓇᕗᒥ ᑮᓇᐅᔭᓕᔭᕆᓐᓇᐅᑉ 
ᐊᕐᕌᒍᐊᓄᑦ ᐄᑉᐳ 1, 2005-ᒥᑦ, ᒪᔾᔨ 31, 2006-ᒧᑦ 
 
 
ᐅᐱᒍᓱᒃᑐᓂ ᑎᑎᕋᖅᑐᖅ, 
 
 
 
 
 
 
 
ᕌᐳᑦ ᓯᑖᓐᐱᐅᕆ 
 
 
 
 
 
 
 

 
ᖃᕆᑕᐅᔭᒃᑯᑦ ᑐᕌᕈᑎᐊ: rstanbury@assembly.nu.ca 
607 Edgewater Cr., Burlington, ON  L7T 3L8 

ᐊᑭᖃᖏᑦᑐᖅ ᓄᓇᕗᒥᑦ:  1-888-398-2785 
ᓱᒃᑲᔪᒃᑰᕈᑦ/ᐅᖄᓚᐅᑦ: 1-905-637-6576 

www.integritycom.nu.ca 



ᐊᕐᕌᒍᑕᒫᕐᓯᐅᑦ ᐅᓂᒃᑳᓕᐊᖅ 2005-2006 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᑲᒥᓴᓇ 
 

“ᓴᐳᒻᒥᔭᐅᓂᖓ ᐃᓗᐃᑦᑑᑦᑎᐊᕆᐊᖃᕐᓂᖓ ᒐᕙᒪᒃᑯᑦ ᐱᒻᒪᕆᐅᕗᖅ ᐊᐅᓚᓂᖃᑦᑎᐊᖁᓪᓗᒋᑦ 
ᓂᕈᐊᕐᓂᒃᑯᑦ ᐊᐅᓚᑦᑎᔾᔪᑎᖃᕐᓂᐅᔪᖅ”.  

                            -- ᐃᖅᑲᖅᑐᐃᕕᒡᔪᐊᖅ ᑲᓇᑕᒥ, R. v . Hinchey [1966] SCR 1128 

ᑖᓐᓇ 7-ᒋᓕᖅᑕᖓ ᐊᕐᕌᒍᑕᒫᕐᓯᐅᒻᒧᑦ ᐅᓂᒃᑳᓕᐅᖅᑎᓪᓗᖓ ᐃᒻᒥᒃᑰᕐᖢᖓ ᐱᓕᕆᔨᒋᔭᐅᑎᓪᓗᖓ 
ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓄᓇᕗᒥ. 
 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᔪᑉ ᑎᓕᔭᐅᓯᒪᔾᔪᑎᒋᔭᖓ ᓴᖅᑭᓯᒪᕗᖅ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᓂᕐᒧᑦ ᐱᖁᔭᕐᔪᐊᑎᒍᑦ ᐊᒻᒪ, ᐃᓚᖓᒍᑦ ᒥᑭᓐᓂᖅᓴᐅᔪᒃᑰᒐᓗᐊᖅ ᓄᓇᕗᒥ 
ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᑎᒍᑦ. 
 
ᐊᕐᕌᒍᒋᓚᐅᖅᑕᑦᑎᓐᓂ, ᐱᔾᔪᑕᐅᓯᒪᔪᑦ ᐱᑦᓯᐊᕆᐊᖃᕐᓂᖅ ᒐᕙᒪᒃᑯᑦ ᐃᓗᐊᓂ ᓴᖅᑭᔮᖃᑦᑕᕐᓯᒪᕗᖅ 
ᑕᖅᑲᒃᑯᐊ ᐃᓱᒪᒋᔭᖏᓐᓂ.  ᑐᓐᖓᕕᒋᔭᐅᖏᓐᓇᖃᑦᑕᕐᓯᒪᒋᓪᓗᓂ ᑲᓇᑕᓕᒫᒥ ᓂᕈᐊᖅᑕᐅᓯᒪᔪᑦ 
ᐱᔾᔪᑎᖏᓐᓂ, ᓄᑖᓂᒃ ᐱᓕᕆᔾᔪᑎᐅᔪᓂᒃ ᓴᖅᑭᑦᑎᓪᓗᑎᒃ, ᒪᓕᒐᐅᔪᓂᒃ ᐊᒻᒪ ᓄᖅᑲᖅᑎᑦᓯᒐᓱᐊᕐᓂᐅᔪᓄᑦ 
ᒐᕙᒪᒃᑯᕗᑦ ᑲᓇᑕᐅᑉ ᒐᕙᒪᒃᑯᖏᑦ ᑭᐅᔪᓐᓇᑦᑎᐊᕐᓂᖅᓴᐅᖁᓪᓗᒋᑦ.  ᑕᒪᓐᓇ ᐱᓕᕆᔭᐅᕐᔪᐊᖅᑐᖅ, ᑲᔪᓯᔪᖅ 
ᐊᐅᓪᓗᑎᔭᐅᓂᖓ ᓄᓇᕗᒥᐅᓄᓪᓗ ᓴᖅᑭᑦᑎᓂᐊᖅᑐᖅ ᓇᖕᒥᓂᖅ ᐃᓱᒫᓗᒍᑎᒋᔭᖏᑦ ᐱᑦᓯᐊᕆᐊᖃᕐᓂᕐᒧᑦ 
ᐱᓕᕆᕕᖏᑕ ᐃᓗᐊᓄᑦ ᑎᑭᓪᓗᒍ. 
 
ᐊᑐᓕᖅᑎᑕᐅᓯᒪᓪᓗᓂ ᔪᓚᐃ 1, 2001-ᒥ, ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᐱᖁᔭᕐᔪᐊᑎᒍᑦ 
ᐊᑐᕆᐊᖃᖅᑐᖃᕐᒪᑦ ᕿᒥᕐᕈᓇᖃᑦᑕᖁᔭᐅᓪᓗᑎᒃ ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᕐᕌᒍᑦ ᑕᓪᓕᒪᑦ ᐊᓂᕈᑕᒫᓐ.  
ᐊᒡᒋᓕᕐᒪᑦ ᓯᕗᓪᓕᖅᐹᒥ ᐊᕐᕌᒍᓄᑦ ᑕᓪᓕᒪᓄᑦ ᕿᒥᕐᕈᓇᒍᑕᐅᓂᐊᖅᑐᖅ.  ᑲᑎᒪᔨᐅᖃᑕᐅᔪᑦ ᐱᖁᔭᕐᔪᐊᓂᒃ 
ᓯᕗᓂᒃᓴᒧᑦ ᓈᒻᒪᑦᓯᐊᖁᔨᓪᓗᑎᒃ, ᐃᓱᒪᒃᓴᕐᓯᐅᕈᑎᖃᑐᐃᓐᓇᕆᐊᖃᖅᐳᑦ ᐱᔭᕇᖅᑕᐅᑦᓯᐊᒻᒪᕆᖁᓪᓗᒋᑦ 
ᐊᐅᓚᓂᕐᒧᑦ ᐊᔾᔨᒌᓕᖅᑎᑕᐅᓯᒪᔪᑦ ᒪᓕᒐᖏᑦ ᐊᒻᒪ ᓵᑕᒃᓴᐅᓕᕈᓐᓇᖁᓪᓗᒋᑦ ᑭᐅᔪᓐᓇᕐᓂᒃᑯᑦ 
ᐊᖓᔪᖅᑲᐅᑎᐅᔪᑦ ᓂᕈᐊᖅᑕᐅᓯᒪᖏᑦᑐᑦ ᑕᐃᒪᓐᓇᑦᑕᐅᖅ ᐊᔾᔨᑲᓴᖓᓂᒃ ᐱᖁᔭᕐᔪᐊᖃᖅᑎᑕᐅᓗᑎᒃ. 
 
ᐱᑦᑎᐊᕆᐊᖃᕐᓂᖅ ᐊᒻᒪ ᓵᑕᒃᓴᐅᔪᓐᓇᕐᓂᖅ ᐃᓕᓴᕆᔭᐅᓚᐅᕐᓯᒪᕗᑦ ᓄᓇᕗᑦ ᓴᓇᔾᔪᑕᐅᔪᓪᓗᑎᒃ 
ᑭᒡᒐᖅᑐᐃᔾᔪᑕᐅᓗᑎᒡᓗ ᒐᕙᒪᐅᔪᓄᑦ.  ᓄᑖᖅ ᓄᓇᕗᑦ ᓴᖅᑭᑕᐅᓚᐅᖅᑐᖅ ᐃᓄᖁᑎᖏᓐᓄᑦ, ᐊᒻᒪ 
ᒐᕙᒪᖏᑦ ᑭᐅᔪᓐᓇᖁᓪᓗᒋᑦ ᐃᓄᖁᑎᒋᔭᖏᓐᓄᑦ.  ᑲᑎᒪᔨᐅᖃᑕᐅᔪᑦ ᓄᑖᓄᑦ ᓂᕈᐊᖅᑕᐅᓯᒪᔪᓄᑦ 
ᒪᓕᒐᓕᐅᖅᑎᑦ ᑲᑎᒪᔨᖏᑦ ᕿᓂᑲᐅᑎᒋᓚᐅᕐᓯᒪᔪᑦ ᐱᑦᓯᐊᕆᐊᖃᕐᓂᕐᒧᑦ ᐱᐅᓯᕆᔭᐅᓂᐊᖅᑐᓂᒃ 
ᒐᕙᒪᐅᓗᑎᒃ ᐃᒻᒥᖕᓄᑦ ᒪᓕᒐᓕᐅᓚᐅᖅᑐᑦ ᓄᓇᕗᒥ ᐃᖏᕐᕋᓂᐅᔪᖅ ᒪᓕᒐᓕᐅᖅᑕᐅᖁᓪᓗᒍ ᐊᒻᒪ 
ᑭᐅᔪᓐᓇᑦᑎᐊᖁᓪᓗᒋᑦ ᐱᓂᐊᕐᓂᕆᔭᖏᓐᓄᑦ ᑭᒡᒐᖅᑐᕐᓗᒋᑦ ᐃᓄᖁᑎᓂ. 
 
ᐃᒻᒥᒧᑦ ᐊᒡᕕᐊᕈᑎᖃᕆᐊᖃᖏᓐᓂᕐᒧᑦ ᐱᖁᔭᕐᔪᐊᖅ 
ᑖᒃᑯᐊ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᐱᖁᔭᕐᔪᐊᑦ ᓴᖅᑭᑕᐅᓯᒪᔪᑦ ᓄᑖᖑᓂᖅᐹᖑᔪᓂᑦ ᐱᖁᔭᕐᔪᐊᓂᑦ 
ᐊᒻᒪ ᐊᑐᕐᓯᒪᓂᑯᖏᓐᓂᑦ ᒪᓕᒡᓯᒪᓪᓗᑎᒃ ᑲᓇᑕᐅᑉ ᐊᒡᒍᖅᑐᕐᓯᒪᓂᐊᓂ ᒐᕙᒪᐅᔪᓂᑦ, ᑭᓯᐊᓂᓕ 
ᐃᓕᓴᕐᓯᓯᒪᒋᓪᓗᑎᒃ ᐱᐅᓯᕆᔭᖏᓐᓂᒃ ᐃᓄᐃᑦ ᖃᐅᔨᒪᓂᖏᑎᒍᑦ ᐊᒻᒪ ᐃᓕᖅᑯᓯᖏᑎᒍᑦ.  
ᑐᕌᒐᒃᓴᖃᓚᐅᖅᑐᑦ ᐱᔭᕐᓂᖁᓪᓗᒋᑦ ᐊᒻᒪ ᑮᓇᐅᔭᓕᐅᕋᓱᐊᕐᓂᕐᒧᑦ ᑐᕌᖓᔪᓄᑦ ᐃᖏᕐᕋᓂᖅᑕᖃᖁᓪᓗᒍ, 
ᐊᓯᔾᔨᕈᓐᓇᕐᓗᑎᒃ ᐊᒻᒪ ᐊᑑᑎᖃᑦᑎᐊᕐᓗᓂ ᐊᐅᓚᓂᐅᔪᖅ ᐊᑐᖅᑕᐅᔪᖅ ᐅᐱᒍᓱᑦᑎᐊᕐᓗᑎᒃ ᐃᓄᖃᑎᒌᓂᒃ 
ᐊᑐᓂ ᐊᒻᒪ ᓄᓇᓕᐅᔪᓂᒃ; ᑖᒃᑯᐊ ᐱᓂᕐᓗᒃᑕᐃᓕᒪᑎᑦᓯᔾᔪᑕᐅᔪᑦ ᐃᓂᖅᑎᕆᔾᔪᑎᐅᓐᖏᖔᖅᑐᑦ, ᐊᒻᒪ 
ᑐᓐᖓᕕᖃᕐᓂᖅᓴᐅᓪᓗᑎᒃ ᐱᔾᔪᑕᐅᔪᓂᒃ ᒪᓕᒐᖅᑎᒎᖏᑦᑐᖅ.  ᓯᕗᓪᓕᖅᐹᒥ ᓂᕈᐊᖅᑕᐅᓯᒪᔪᑦ 
ᒪᓕᖓᓕᖅᐅᑎᐅᔪᑦ ᓇᖕᒥᓂᖅ ᑐᒃᓯᕋᕐᕕᖃᓚᐅᕐᓯᒪᔪᑦ ᐊᒻᒪ ᑭᖑᕐᖓᒍᑦ ᓂᕈᐊᖅᑕᐅᖃᑦᑕᓛᖅᑐᑦ 
ᐊᐅᓚᔾᔪᑎᖃᖁᓪᓗᒋᑦ ᒪᓕᒃᑕᐅᖃᑦᑕᕐᓂᐊᖅᑐᒥᒃ ᐊᒻᒪ ᓯᕗᓂᒃᓴᒥ ᐃᓕᖅᑯᓯᕆᔭᐅᔪᖅ ᐱᑦᓯᐊᖅᑕᐅᖁᓪᓗᒍ. 

ᓯᕗᓪᓕᖅᐹᒥ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᐅᖃᑕᐅᔪᑦ ᐃᓕᓴᕐᓯᓚᐅᕐᓯᒪᔪᑦ ᓴᖅᑭᔮᑦᑎᐊᕆᐊᖃᕐᓂᖏᓐᓂᒃ 
ᓇᖕᒥᓂᖅ ᐱᓂᐊᕐᓂᕆᔭᖏᑦ ᐊᒻᒪ ᑕᖅᑲᒃᑯᓄᖓ ᐊᒃᑐᐊᓂᖃᖅᑐᑦ ᓂᕈᐊᖅᑎᖏᓐᓄᑦ ᑐᓴᐅᒪᑎᑦᑎᑦᑎᐊᕐᓗᑎᒃ 
ᒐᕙᒪᐅᓂᐊᖅᑎᓪᓗᒋᑦ.  ᐱᖁᔭᕐᔪᐊᖅ ᐅᖃᕐᓯᒪᕗᖅ ᐊᑐᓂ ᑲᑎᒪᔨᐅᖃᑕᐅᔪᑦ ᑎᑎᖅᑲᑎᒍᑦ ᑐᓂᓯᖁᓪᓗᒋᑦ 
ᑎᑎᕋᖅᑎᒧᑦ ᓴᖅᑭᑦᑎᔾᔪᑎᖏᓐᓂᒃ ᐃᒻᒥᒧᑦ ᑐᕌᖓᔪᓂᒃ ᑕᐃᒪᐃᓕᐅᖃᑦᑕᖁᓪᓗᒍᓗ ᐊᕐᕌᒍᒧᑦ ᐅᓪᓗᐊ 
ᓴᖅᑭᑦᑎᕕᒃᓴᖓ ᐋᖅᑭᒡᑕᐅᔭᕌᖓᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᕐᓂᒧᑦ ᑲᒥᓴᓇᐅᑉ, ᑎᑎᕋᕐᓯᒪᓗᒋᑦ 
ᖃᓄᐃᑦᑑᓂᖏᑦ ᐊᒻᒪ ᑲᑎᒪᔨᐅᖃᑕᐅᔫᑦ ᐃᓚᒋᔭᖏᑕ ᓇᖕᒥᓂᖁᑎᒋᔭᖏᑦ, ᒪᓕᒐᖅᑎᒍᓪᓗ 
ᐊᑭᓕᕐᓱᕆᐊᖃᖅᑕᖏᑦ ᐊᒻᒪ ᑮᓇᐅᔾᔭᒃᓵᕆᔭᖏᑦ.  ᐊᑐᓂᓗ ᑲᑎᒪᔨᐅᖃᑕᐅᔪᑦ ᑕᒪᑐᒥᖓ 
ᐱᓕᕆᔭᕆᐊᖃᖅᑐᒥᒃ ᐱᓕᕆᔪᐃᓐᓇᐅᓚᐅᖅᑐᑦ 2005-ᖑᑎᓪᓗᒍ, ᑎᑎᕋᖃᓯᐅᔾᔭᐅᓯᒪᓪᓗᑎᒡᓗ ᑭᖑᓪᓕᖅᐹᒥ 
ᐊᕐᕌᒍᑕᒫᕐᓯᐅᒻᒧᑦ ᐅᓂᒃᑳᓕᐊᕆᓚᐅᖅᑕᓐᓂ.  ᑭᖑᓪᓕᕐᒥ ᐊᕐᕌᒍᑕᒫᕐᓯᐅᒻᒧᑦ ᐅᓂᒃᑳᓕᐊᕆᔭᒃᓴᓐᓄᑦ 
ᐃᓱᓕᕝᕕᒃᓴᖃᖅᑐᖅ ᒪᐃ 31, 2006-ᒧᑦ.  ᐃᓚᒋᐊᕈᑎᒥᒃ ᑎᑎᕋᕐᓯᒪᔪᒥᒃ ᑐᓂᓯᔭᕆᐊᖃᖅᑐᑦ 
ᐊᓯᔾᔨᖅᑐᖃᑲᓪᓚᖕᓂᖅᐸᑦ ᑕᐃᒪᓐᖓᓂᑦ ᑎᑎᖅᑲᓂᒃ ᓴᖅᑭᑦᑎᓚᐅᖅᑎᓪᓗᒍ ᐊᕐᕌᒍᑕᒫᕐᓯᐅᒻᒧᑦ.  ᖁᕕᐊᓱᓯᐊᑦ 
ᐅᕝᕙᓘᓐᓃᑦ ᑐᓂᕐᕈᓯᐊᖑᔪᑦ ᐊᒃᑐᐊᓂᖃᖅᑐᑦ ᑲᑎᒪᔨᐅᖃᑕᐅᔫᑉ ᑎᑎᕋᕐᕕᖓᓄᑦ ᑐᓂᕐᕈᑕᐅᔪᓐᓇᖏᑦᑐᑦ,  
ᒪᓕᒡᓗᒋᑦ ᑭᓯᐊᓂ ᐃᓚᖏᑦ ᐊᑐᓐᖏᑲᐃᓐᓇᕈᓐᓇᖅᑐᑦ ᐃᕐᖐᓐᓇᖅ ᓴᖅᑭᑕᐅᖃᑦᑕᕆᐊᖃᖅᐳᑦ.  ᐃᓘᓐᓇᖏᑦ 
ᓴᖅᑭᑕᐅᔪᑦ ᑎᑎᕋᕐᓯᒪᔪᑦ ᒪᓕᒃᓯᒪᔭᕆᐊᖃᖅᐳᑦ ᐱᖁᔭᕐᔪᐊᓂᒃ ᑕᖅᑲᒃᑯᐊᓗ ᐱᔪᒪᔪᑦ ᐊᔾᔨᖏᓐᓂᒃ 
ᐱᔪᓐᓇᖅᑎᑕᐅᓗᑎᒃ ᐊᖅᑯᑎᒋᓗᒍ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑎᑎᕋᖅᑎᖓᑦ. 
 
ᐊᒻᒪᓗ, ᐱᓕᕆᐊᒃᓴᖏᓐᓂᒃ ᐱᓕᕆᐊᖃᖅᑎᓪᓗᒋᑦ, ᑲᑎᒪᔨᐅᖃᑕᐅᔪᑦ ᓇᓗᓇᐃᕐᓯᖃᑦᑕᕆᐊᖃᖅᑐᑦ ᐃᒻᒥᒧᑦ 
ᐊᒃᑐᐊᓗᐊᖅᑐᖃᖅᑎᓪᓗᒍ ᐊᒻᒪ ᐃᓚᐅᖏᓪᓗᑎᒃ ᑲᑎᒪᔾᔪᑕᐅᔪᒧᑦ ᐅᕝᕙᓘᓐᓃᑦ ᐃᓱᒪᓕᐅᕈᑕᐅᓇᓱᐊᖅᑐᒧᑦ 
ᐃᒻᒥᒧᑦ ᐊᒃᑐᐊᓗᐊᖅᑐᖃᖅᑎᓪᓗᒍ ᑕᐃᒪᐃᑦᑕᕆᐊᖃᕐᓗᑎᒃ. 
 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᔪᖅ ᐅᖃᐅᔾᔨᒋᐊᕐᓯᒪᕗᖅ ᑲᑎᒪᔨᐅᖃᑕᐅᔪᓂᒃ ᐊᑐᓃᖅᑕᕐᖢᒋᑦ 
ᐊᒻᒪ ᑲᑎᓐᖓᑎᓪᓗᒋᑦ ᒪᓕᒋᐊᖃᕐᓂᖏᓐᓂᒃ ᐱᖁᔭᕐᔪᐊᓂᒃ ᐊᒻᒪ ᖃᓄᐃᓕᔭᐅᒐᔭᕐᒪᖔᑕ ᐱᖁᔭᕐᔪᐊᑦ 
ᓯᖁᒥᑕᐅᒃᐸᑕ.  ᐃᒻᒥᖕᓂᒃ ᑲᒪᔪᓐᓇᕐᓂᖅ ᐊᒻᒪ ᐃᓱᒪᕐᓱᕐᓗᓂ ᐱᓂᐊᕐᓂᐅᔪᑦ ᓇᓕᐊᑐᐃᓐᓇᕐᒧᑦ 
ᑲᑎᒪᔨᐅᖃᑕᐅᔪᒧᑦ ᑲᒪᒋᔭᐅᕙᒃᐳᑦ ᑲᑐᔾᔨᓪᓗᑎᒃ ᑲᑎᒪᔨᐅᖃᑕᐅᔪᓕᒫᑦ.   
 
ᑲᑎᒪᔨᐅᖃᑕᐅᔪᑦ ᑎᓕᐅᖅᑕᐅᕗᑦ ᐅᕙᓐᓄᑦ ᐅᖃᖃᑦᑕᖁᔭᐅᓪᓗᑎᒃ ᖃᖓᑐᐃᓐᓇᒃᑯᑦ ᐱᑦᑎᐊᕆᐊᖃᕐᓂᕐᒧᑦ 
ᐱᔾᔪᑎᑕᖃᖅᑎᓪᓗᒍ ᐊᒻᒪ ᑕᐃᒪᐃᖃᑦᑕᕐᓯᒪᓪᓗᑎᒃ.  ᐊᖏᕐᓯᒪᑎᓪᓗᒍ ᑲᑎᒪᔨᐅᖃᑕᐅᔪᖅ, ᑲᓐᖑᓇᖅᑐᑦ 
ᑕᒪᒃᑯᐊ ᓴᖅᑭᑎᑦᑐᓐᓇᖅᐸᒃᑲ ᑐᓴᒐᒃᓴᐅᔪᑦ ᐃᓐᓇᑐᖃᕐᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᖁᓪᓗᒋᑦ.  
ᐊᕐᕌᒎᑉ ᐃᓗᐊᓂ, ᐊᑐᐃᓐᓇᐅᖏᓐᓇᖃᑦᑕᕐᓯᒪᕗᖓ ᑐᓴᕆᐊᕐᕕᐅᔪᒪᔭᕌᖓᒪ ᖃᕆᑕᐅᔭᒃᑯᑦ, ᐅᖄᓚᐅᑎᒃᑯᑦ, 
ᓱᒃᑲᔪᒃᑯᑦ ᐊᒻᒪ ᑎᑎᖅᑲᓂᕐᐊᕐᕕᒃᑯᑦ ᒪᓕᒐᓕᐅᖅᑎᐅᖃᑕᐅᔪᓄᑦ, ᐊᒻᒪ ᐅᖃᐅᔾᔨᒋᐊᖃᑦᑕᕐᓯᒪᓪᓗᖓ 
ᐅᖃᐅᓯᑐᐃᓐᓇᒃᑯᑦ ᐊᒻᒪ ᑎᑎᕋᕐᓯᒪᔪᑎᒍᑦ, ᑭᓯᐊᓂᓕ ᐅᖃᐅᓯᑐᐃᓐᓇᒃᑯᑦ 
ᐅᖃᐅᔾᔨᒋᐊᖃᑦᑕᕐᓂᖅᓴᐅᒐᔪᒃᑐᖓ. 
     
ᐊᑐᓂ ᑲᑎᒪᔨᐅᖃᑕᐅᔪᑦ ᑲᑎᒪᖃᑎᖃᖃᑦᑕᕆᐊᖃᖅᐳᑦ ᐅᓄᖅᑐᐃᕐᓱᖏᓐᓂᖅᐹᕆᓗᒍ ᐊᕐᕌᒍᒥ 
ᐊᑕᐅᓯᐊᕐᓗᒍ ᐃᒻᒥᒧᑦ ᐊᒡᕕᐊᕈᑎᖃᕆᐊᖃᖏᓐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖕᓂᐊᕐᒪᑕ ᑲᑎᒪᔨᐅᖃᑕᐅᔫᑉ 
ᐃᓚᒋᔭᖏᑕ ᑮᓇᐅᔭᖁᑎᖏᓐᓂᒃ ᐊᒻᒪ ᐅᖃᐅᔾᔭᐅᒋᐊᕈᑎᖃᕐᓗᓂ ᒪᓕᒃᓯᒪᖁᓪᓗᒍ ᐱᖁᔭᕐᔪᐊᓂᒃ.   
ᐃᓘᓐᓇᖏᑦ ᑲᑎᒪᔨᐅᖃᑕᐅᔪᑦ ᑕᐃᒪᐃᓕᐅᖅᑐᐃᓐᓇᐅᓚᐅᖅᑐᑦ 2005-ᖑᑎᓪᓗᒍ, 
ᑎᑎᕋᕐᓯᒪᖃᓯᐅᑎᓪᓗᑎᒡᓗ ᐊᕐᕌᒍᑕᒫᕐᓯᐅᒻᒧᑦ ᐅᓂᒃᑳᓕᐊᕆᓚᐅᖅᑕᓐᓂ ᑭᖑᓪᓕᖅᐹᒥ, ᐊᒻᒪ 
ᐃᖃᓗᖕᓄᐊᓛᕆᓪᓗᖓ ᑲᑎᒪᖃᑎᖃᕆᐊᖅᑐᓕᕐᓗᖓ ᑕᐃᒪᐃᑦᑐᓂᒃ ᐱᓇᓱᐊᕈᓯᖓᓂ ᔪᓂ 11. 
   
ᐊᑐᓂ ᑲᑎᒪᔨᐅᖃᑕᐅᔪᑦ ᑐᓂᔭᐅᓯᒪᓕᖅᑐᑦ ᐊᔾᔨᖏᓐᓂᒃ ᑲᑎᒪᔨᐅᖃᑕᐅᔪᑦ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᕐᓂᑦᒧ ᐊᑐᐊᒐᖏᑦ ᒪᓕᒃᑕᐅᕙᒃᑐᑦ, ᐱᓯᒪᔭᐅᖁᓪᓗᒋᑦ ᐱᖃᓯᐅᑎᓗᒋᑦ ᐊᑑᑎᖃᖅᑐᑦ 
ᑎᑎᖅᑲᖁᑎᖏᓐᓂ. 

ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᑲᒥᓴᓇᐅᑉ ᖃᕆᑕᐅᔭᒃᑯᑦ ᑐᑭᓯᒋᐊᕐᕕᐊᑕ ᑐᕌᕈᑎᐊ ᐅᓇ, 
www.integritycom.nu.ca, ᐃᓗᓕᖃᖅᑐᖅ ᑐᓴᒐᒃᓴᓂᒃ ᐱᖁᔭᕐᔪᐊᑉ ᒥᒃᓵᓄᖓᔪᓂᒃ ᐊᒻᒪ ᑎᑎᕋᕐᕕᐅᑉ.  
ᐊᑐᐃᓐᓇᐅᖕᒥᔪᑦ ᑲᑎᒪᔨᐅᖃᑕᐅᔪᑦ ᑎᑎᕋᕐᕕᖓᓐᓂ ᑐᑭᓯᒋᐊᕈᑎᓂ ᑎᑎᕋᕐᓯᒪᔪᓂ ᑕᐃᔭᐅᔪᑦ, ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᓂᖅ - ᐊᖏᕈᑕᐅᓯᒪᔪᖅ ᑲᑎᒪᔨᐅᖃᑕᐅᔪᓄᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᓄᓇᕗᒥ. 
 

 
ᑭᓇᑐᐃᓐᓇᑦᑎᐊᖅ -- ᑲᑎᒪᔨᐅᖃᑕᐅᔪᖅ ᑲᑎᒪᔨᐅᖃᑕᐅᖏᑦᑐᕐᓘᓐᓃᑦ -- ᐅᒃᐱᕈᓱᓪᓚᕆᒃᑯᓂ 
ᐱᔾᔪᑎᖃᖃᑦᑎᐊᕐᓗᓂ ᑲᑎᒪᔨᐅᖃᑕᐅᔪᖅ ᓯᖁᒥᑦᑎᓯᒪᓂᖓᓂᒃ ᐱᖁᔭᕐᔪᐊᒥᒃ ᑐᒃᓯᕋᐅᑎᓕᐅᕈᓐᓇᖅᑐᖅ 
ᑎᑎᕋᕐᓯᒪᔪᑎᒍᑦ, ᐃᑲᔪᖅᑐᐃᔾᔪᑎᖃᕐᓯᒪᓗᓂ ᑎᑎᕋᕐᓯᒪᔪᓂᒃ ᓱᓕᓂᕋᕐᓯᒪᔪᓂᒃ, ᑖᑦᓱᒪ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᓂᕐᒧᑦ ᑲᒥᓴᓇᐅᑉ ᕿᒥᕐᕈᓇᓚᐅᕐᓗᓂᒋᑦ ᐅᓂᒃᑳᓕᐅᕋᔭᖅᑎᓪᓗᒍ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓄᑦ.  ᖃᐅᔨᒍᓂ ᓯᖁᒥᑦᑎᓯᒪᓂᖓᓂᒃ ᐱᖁᔭᕐᔪᐊᒥᒃ, ᐃᓂᖅᑎᕆᔾᔪᑎᐅᔪᑦ, ᐊᔾᔨᒌᖏᑦᑑᒐᔭᖅᐳᑦ 
ᓱᒋᐊᖅᑕᐅᓗᓂ ᐃᓂᖅᑎᖅᑕᐅᔾᔪᑎᖃᕐᓗᓂ ᐊᒻᒪ ᒪᒥᐊᓪᓗᓂ ᐅᕝᕙᓘᓐᓃᑦ ᐊᑭᓖᑎᑕᐅᓗᓂ ᐅᕝᕙᓘᓐᓃᑦ 
ᐲᖅᑕᐅᖁᔭᐅᓗᓂ ᑲᑎᒪᔨᐅᖃᑕᐅᓂᕆᔭᖓᓂᑦ ᐊᑐᓕᖁᔭᓕᐅᕈᓐᓇᖅᐳᑦ, ᐃᓱᒪᓕᐅᕈᑕᐅᓂᐊᖅᑎᓪᓗᒍ 
ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᑕᐃᒪᓐᓇᐃᑦᑐᒃᑯᑦ ᕿᒥᕐᕈᓇᖕᓂᐅᔪᖅ ᓴᖅᑭᑕᐅᔪᓐᓇᖅᐳᖅ 
ᑐᒃᓯᕋᓚᐅᖅᑎᓪᓗᒍ ᒪᓕᒐᓕᐅᖅᑎᑦ ᑲᑎᒪᔨᖏᑦ ᐅᕝᕙᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᓂᕐᒧᑦ ᑲᒥᓴᓇᐅᑉ 
ᓇᖕᒥᓂᖅ ᐊᐅᓚᔾᔭᓚᐅᖅᑎᓪᓗᓂᐅᒃ.  ᑐᒃᓯᕋᓚᐅᖅᑎᓪᓗᒍ ᓯᕗᓕᖅᑎ, ᕿᒥᕐᕈᔪᓐᓇᕆᕗᑦ ᒥᓂᔅᑕᐅᖃᑕᐅᔪᒥᒃ 
ᓯᖁᒥᑦᑎᓐᓂᕐᒪᖔᑦ ᓯᖁᒥᑦᑎᓐᓂᖏᒃᑲᓗᐊᕐᒪᖔᓪᓗᓐᓂᑦ ᐱᖁᔭᕐᔪᐊᒥᒃ ᓴᖅᑭᑕᐅᓯᒪᔪᓂᒃ 
ᐊᑐᖅᑕᐅᓂᐊᖅᑎᓪᓗᒋᑦ ᓯᕗᓕᖅᑎᒧᑦ ᐊᒻᒪ ᒥᓂᔅᑕᐅᖃᑕᐅᔪᓄᑦ.  ᑕᐃᒪᓐᓇᐃᑦᑐᓂᒃ 
ᑐᒃᓯᕋᐅᑎᓕᐅᖅᑐᖃᓚᐅᕐᓯᒪᖏᑦᑐᖅ ᐊᕐᕌᒍᒋᓚᐅᖅᑕᑦᑎᓐᓂ ᐊᒻᒪ ᑕᐃᒪᓐᓇᐃᑦᑐᒃᑯᑦ ᕿᒥᕐᕈᓇᒋᐊᖃᕐᓯᒪᓇᑕ. 
 
ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ 
 
ᐊᔾᔨᒋᔭᐅᓇᓂ ᑲᓇᑕᐅᑉ ᐊᒡᒍᖅᑐᕐᓯᒪᓂᖏᑕ ᐊᒻᒪ ᐅᑭᐅᖅᑕᖅᑐᕐᒥ ᓂᕈᐊᕐᓂᕐᒧᑦ ᒪᓕᒐᖏᓐᓂᑦ, ᓄᓇᕗᒥ 
ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᑦ ᐊᔾᔨᒌᖏᑦᑐᑎᒍᑦ ᐃᖅᑲᖅᑐᐃᕕᒃᑯᑦ ᒪᓕᒃᑕᐅᑎᑦᓯᔾᔪᑎᑕᖃᕐᒪᑕ.  ᑖᓐᓇ 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐅᔪᖅ ᐱᔪᓐᓇᕐᓂᖃᖅᑎᑕᐅᔪᖅ ᐊᖏᖃᑎᒌᒐᓱᐊᖁᓪᓗᒋᑦ 
ᒪᓕᒃᓯᓕᕈᓐᓇᕐᓂᐊᕐᒪᑕ ᐊᖏᕈᑎᐅᔪᓂᒃ ᒪᓕᖏᓐᓂᕋᐃᔪᖃᖅᑎᓪᓗᒍ ᐱᖁᔭᕐᔪᐊᓂᒃ ᓯᖁᒥᑦᑎᓂᒃᑯᑦ.  
ᑕᐃᒪᓐᓇᐃᑦᑐᑦ ᐊᖏᕈᑎᐅᔪᑦ ᐊᑐᖅᑕᐅᔪᓐᓇᕐᒥᔪᑦ ᐃᓂᖅᑎᕈᑕᐅᓗᑎᒃ ᐊᒻᒪ ᓯᕗᓂᒃᓴᒥ ᐱᖁᔭᕐᔪᐊᓂᒃ 
ᒪᓕᑦᓯᐊᓕᕈᑕᐅᓗᑎᒃ.  ᖃᐅᔨᒃᑲᐃᔾᔪᑕᐅᔪᑦ ᐊᖏᕈᑎᐅᔪᓂᒃ ᓴᖅᑭᔮᖅᑎᑕᐅᕙᒃᐳᑦ ᑎᑎᕋᕐᓯᒪᔪᑎᒍᑦ. ᐊᕐᕌᓂ 
ᐅᓂᒃᑳᓕᐅᖅᑎᓪᓗᖓ ᐊᑐᓚᐅᕐᒥᔪᑦ ᐊᖏᕈᑎᐅᔪᑦ ᓯᕗᓪᓕᖅᐹᒥ ᓂᕈᐊᕐᔪᐊᓚᐅᖅᑎᓪᓗᒋᑦ ᐊᑐᕐᖢᑎᒃ ᓄᑖᒥᒃ 
ᐱᖁᔭᕐᔪᐊᒥᒃ. 
   
ᐱᖁᔭᕐᔪᐊᖅ ᐊᑐᕐᖢᒍ, ᐊᖏᖃᑎᒌᒍᑎᓕᐅᓚᐅᖅᑐᖓ ᐃᖏᕐᕋᓂᐅᓂᐊᖅᑐᓄᑦ ᐊᖓᔪᖅᑳᖓᓐᓄᑦ 
ᓂᕈᐊᖅᑐᓕᕆᔨᒃᑯᑦ ᐊᒻᒪ ᐸᓖᓯᒃᑯᑦ ᓇᓗᓇᐃᕐᓯᓯᒪᓪᓗᖓ ᒪᓕᒃᑕᐅᔭᕆᐊᖃᖅᑐᓂᒃ ᐱᓕᕆᐊᓴᓂᒃ.  
ᐊᑐᕐᖢᒋᑦ ᓯᕗᓪᓕᖅᐹᒥ ᐱᓂᐊᕐᓂᐅᓚᐅᕐᓯᒪᔪᑦ, ᑕᐃᒪᓐᖓᑦ ᐱᔭᕇᖅᑕᐅᓯᒪᓕᖅᑐᑦ ᒪᓕᒃᑕᐅᔭᕆᐊᖃᖅᑐᑦ. 
 
ᓇᑯᕐᒦᕈᑎᑦ 
ᐅᖃᖃᑎᖃᖃᑦᑕᕐᓂᖅ ᑕᐃᒪᐃᑦᑐᓂᒃ ᐱᓕᕆᔨᐅᖕᒥᔪᓂᒃ ᓄᓇᖅᑲᑎᒋᓐᖏᑕᑦᑎᓐᓂ ᐊᒃᓱᒻᒪᕆᐅᔪᖅ 
ᐊᑑᑎᖃᖃᑦᑕᕐᓯᒪᕗᖅ: ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᑐᔾᔨᔨᐅᔪᑦ (CCOIN),  ᑲᑎᒪᔨᑦ 
ᒐᕙᒪᒃᑯᑦ ᐱᑦᓯᐊᕆᐊᖃᕿᓂᖏᓐᓄᑦ (COGEL) ᐊᒻᒪᓗ ᑲᑎᒪᔨᖏᑦ ᑲᓇᑕᒥ  ᐊᐅᓚᑦᓯᔨᐅᔪᑦ ᐊᑯᓐᓇᖏᕐᓯᔨᑦ  
(CCAT).  ᐊᕐᕌᒍᒋᔭᑦᑎᓐᓂ ᐃᑲᔪᖅᑕᐅᓚᐅᕆᕗᖓ ᐊᕐᕌᒍᓕᒫᕐᓯᐅᒻᒧᑦ ᑲᑎᒪᕐᔪᐊᖅᑎᓪᓗᒋᑦ ᑲᓇᑕᒥ ᐃᒻᒥᒧᑦ 
ᐊᒡᕕᐊᕈᑎᖃᖅᑕᐃᓕᕐᓂᒧᑦ ᑲᑐᔾᔨᔨᐅᔪᑦ CCOIN-ᑯᑦ ᐃᓐᒪᓐᑕᓐᒥ ᐊᒻᒪ ᑲᑎᒪᔨᖏᑦ ᑲᓇᑕᒥ  ᐊᐅᓚᑦᓯᔨᐅᔪᑦ  

ᐊᑯᓐᓇᖏᕐᓯᔨᑦ   CCAT-ᑯᑦ ᑲᑎᒪᑎᓪᓗᒋᑦ ᐋᑐᐊᒥ.   ᐊᕐᕌᒍᒋᔭᑦᑎᓐᓂ ᑐᓐᖓᓱᒃᑎᓐᓂᐊᓕᖅᑕᕗᑦ ᑲᓇᑕᒥ 
ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᑐᔾᔨᔨᐅᔪᑦ ᑲᑎᒪᔨᖏᑦ ᐃᖃᓗᖕᓄᑦ ᓯᑎᐱᕆᐅᓕᖅᐸᑦ. 
 
ᐊᒻᒪ ᓱᓕᒃᑲᓐᓂ, ᖁᔭᓐᓇᒦᕈᒪᓪᓗᒋᑦ ᑲᑎᒪᔨᐅᖃᑕᐅᔪᑦ ᐱᑦᑎᐊᓚᐅᕐᓂᖏᓐᓄᑦ ᐊᒻᒪ ᐃᑲᔪᓚᐅᕐᓂᖏᓐᓄᑦ 
ᐅᕙᓐᓄᑦ, ᐊᒻᒪ ᑎᑎᕋᖅᑎᖓᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪ ᐃᖅᑲᓇᐃᔭᖅᑎᒋᔭᖏᑦ, 
ᒪᓕᒐᕐᓂᐊᖅᑎᖓᓪᓗ, ᐊᖓᔪᖅᑳᖓᓪᓗ ᓂᕈᐊᖅᑐᓕᕆᔨᒃᑯᑦ ᐊᒻᒪ ᐸᓖᓯᒃᑯᑦ 
ᐃᑲᔪᖅᑐᐃᖏᓐᓇᑦᓯᐊᖃᑦᑕᓚᐅᕐᒪᑕ.  ᐅᕙᓐᓂᓐᖔᕐᓗᓂᓗ ᐅᖃᐅᓯᖃᕈᒪᔪᖓ ᒪᒥᐊᓐᓂᓐᓂᒃ 
ᐅᖃᖅᑎᒋᓚᐅᖅᑕᕗᑦ ᐃᓅᔪᓐᓃᓚᐅᕐᓂᖓᓄᑦ ᐃᓚᒋᔭᖏᓐᓄᑦ ᐊᒻᒪ ᐃᖅᑲᓇᐃᔭᖃᑎᒋᓚᐅᖅᑕᖏᓐᓄᑦ.  
ᐅᖃᖅᑎᐅᓚᐅᖅᑐᖅ ᐊᖑᑎᐅᓚᐅᕐᒪᑦ ᐃᓅᓯᖃᕐᖢᓂ ᐱᑦᑎᐊᕋᓱᐊᕐᓂᕐᒥᒃ. 

 
 
ᒪᐃ 25, 2006               ᕌᐳᑦ ᓯᑖᓐᐱᐅᕆ  

 


